
Sarasvata Giti Stotram

సారస్వతగీతిస్తోత్రమ్

భారతనన్దనవన్దననన్దితా    విహరతి భారతీ నవవనభవనే ।
చరణకమలదలపరిమలమధురితమధుకరరవముఖరితమధుపవనే ॥
జనమనోరఞ్జనగుఞ్జనగఞ్జనవీణానాదనజితసురవనసదనే    ।
పికకులకలకలకలయితకిసలయచలితచమరవృతసరసిజవదనే ॥
హంసవిడమ్బితహంసకశిఞ్జనధూనితపుఞ్జితసితవనకమలే   ।
శశధరరుచిహరముఖరుచిధవలితధవలరదనరుచిశుచికరవిమలే ॥
భూషితసితతన్వఙ్గాః  శ్వేతసరోజమణ్డితే  ।
భారత్యా భారతారణ్యే భారతీ భాన్తి భారతిః ॥ ౧॥
ప్రలయామ్బునిధౌ  పురా మమౌ న విరిఞ్చిముఖామ్బుజోద్గతా  ।
తనునాదమయీ చ యత్తనుర్నను సాద్య వనేఽపి శోభతే ॥౨॥
శ్వేతహంసకమలాసనా సితా శ్వేతవర్ణపరిధానమణ్డనా   ।
వ్యజ్యతే మధురవల్లకీరవై  రక్తపాదకమలాభయా  పరమ్ ॥ ౩॥
తరునిషణ్ణాప్రసవపికారుతం   మధుసమీరసమీరణచఞ్చలమ్ ।
శిశిరసాన్ద్రప్రతన్ద్రిప్రబోధితం     విరచితం స్వదృశేవ తయా వనమ్ ॥ ౪॥
క్వణద్విపఞ్చీమలిమఞ్జుగుఞ్జనైర్మరాలనాదైః     పదనూపురధ్వనిమ్ ।
విమిశ్రయన్తీ  పవనావధూననచ్ఛలేన వాణీ మధురం ప్రనృత్యతి  ॥ ౫॥
చలకిసలయలీనాః కోకిలా వీతరాగా

విషయిణా ఇవ భృఙ్గా మాధవీగన్ధముగ్ధాః   ।
లలితమలయవాతాః ప్రేమికా  లోకపాలా

వనభవనముపేతా భారతీవన్దనార్థమ్   ॥౬॥
పుణ్యం తత్ కాననం ధన్యం వరేణ్యం మఙ్గలావహమ్  ।
సఖీవల్లపతో  లక్ష్మీభారత్యౌ యత్ర సంస్థితే  ॥ ౭॥
కా త్వం వాణీ మృగయ వదనం శ్వేతపద్మాసనాహం

సారస్వతగీతిస్తోత్రమ్

నీరాధారం వ్రజ  వద రమే !నామ తే చఞ్చలాహమ్ ।
యత్రాసి  త్వం న చ మమ గతిః పశ్య లోలే ! నికుఞ్జం

భాషాకాన్తిస్ఫురితవిభవం పాన్తు వాణ్యో జనన్యోః ॥౮॥
వేదా యస్యాః కిరీటః కమలనయనయో రఞ్జనం  దర్శనాని

స్వాఙ్గే పుణ్యం సుశుభ్రం  సురుచిరవసనం నూపురం నృత్యగీతమ్ ।
కావ్యం హారశ్చ కణ్ఠే రుచిరభుజయుగే కంఙ్కణం బ్రహ్మచర్యం

యోద్భాసా బ్రహ్మవిద్యా  కటితటరశనా భూషణైః  కిన్ను తస్యాః ॥౯॥
ధ్యేయా నిత్యం హరిహరవిధిధ్యాతమూర్తిః ప్రసన్నా

జ్ఞేయా  నిత్యం సఫలవిబుధజ్ఞానదాత్రీ  చ ధాత్రీ ।
గేయం నామ ప్రణవమధురం  సర్వక్తిస్వరూపం

పేయం తస్యాః పదకమలయోః స్యన్దనం  మాకరన్దమ్  ॥ ౧౦॥
హృత్కుఞ్జే చేన్న వసతి జననీ మఞ్జుకుఞ్జాసనైః    కిం

భక్తిశ్చేన్న  ప్రసరతి  పరమా చన్దనైర్నన్దనైః     కిమ్ ।
నీరం చేన్నో గలతి నయనయోః పుణ్యగఙ్గోదకైః   కిం

ప్రత్యఙ్గం   చేన్న లసతి పులకైః  ధ్యానమన్త్రాదిభిః  కిమ్ ॥ ౧౧॥
కారుణ్యైకనిధిః  విధిప్రతినిధిః  జ్ఞానామ్బుధిః  పుణ్యధీ-
ర్నీతిచ్ఛన్నవిధిః సమాధిమధురస్తీవ్రాధిసమ్బాధనః  ।

యస్యా నేత్రమణిప్రభాకనకితో   నూనం భవేద్ బాలిశ
శ్చిత్తానన్దలసన్మరాలరమణాం  వన్దే జగద్వన్దితామ్  ॥ ౧౨॥

అజ్ఞానధ్వాన్తరాశిం  స్ఫురదమలవపూరోచిషా నాశయన్తీం
వీణాగానైః  నరాణాం యుగశతవితతాం నోదయన్తీం ప్రసుప్తిమ్  ।

భక్తాలీన శ్రీపదాన్తే  సరసిజరజసా లాసయన్తీం సలీలం
వన్దేఽనిన్ద్యాం   ప్రఫుల్లాం   త్రిభువనజననీం  భారతీమిష్టదేవీమ్  ॥ ౧౩॥

మాతః !
న జానే విధానం న మన్త్రం  న యోగం

నయాచే విదగ్ధాదృతం  పాదపద్మమ్ ।
త్వదుత్సఙ్గలీనస్త్వహో  నామగీతైః

కదా దీర్ఘకాలం  సదాయాపయామి ॥ ౧౪॥
ఇతి సారస్వతగీతిస్తోత్రం  సమ్పూర్ణమ్  ।

